
Annwyl Ysgol Gymraeg Llundain,
Rydym ni wedi cael wythnos anturus arall yn llawn
profiadau gwahanol. Dyna lwcus oedd ein plant i
gael cyfle i wneud sesiwn Ioga trwy gyfrwng y
Gymraeg gydag Almon Caspersz yr wythnos
diwethaf. Diolch i Almon am annog pawb i ymestyn, i
ymlacio ac i fwynhau symudiadau ioga gyda’i gilydd.
Mi fyddwn yn cael y pleser o gwrdd ag Almon yng
Ngŵyl Halibalw Llundain wrth iddi wneud sesiwn
ioga i’r teulu oll.

Yn Ffrangeg rydym ni’n nesáu at ddiwedd yr uned ‘En
classe’ ble rydym ni wedi dysgu cyfarwyddiadau yr
ystafell ddosbarth a nawr mae’r plant yn gallu
esbonio yn Ffrangeg pa offer sydd ganddyn nhw yn
eu cas pensilion. Bravo blantos!

Braf iawn yw gallu llongyfarch 5 disgybl o’r ysgol am
gael marciau uchel iawn yn eu haroliadau theori
ABRSM yn ddiweddar. Ardderchog blant! Mae tair
o’n disgyblion piano yn paratoi yn ddiwyd tuag at eu
harholiadau piano ABRSM Gradd 1 ddiwedd fis
Tachwedd ac mae un disgybl wedi dechrau ar ei
siwrnai drwy’r darnau wythnos diwethaf. Daliwch ati
bawb!

Cafwyd cyfarfod buddiol iawn o’r CRaFf yr wythnos
diwethaf, dyna lwcus rydym ni i gael y fath
frwdfrydedd, egni a chefnogaeth oddi wrth ein rhieni
gweithgar. Rydym ni’n hynod o ddiolchgar i Dr Lynne
Sykes am gael ei phenodi yn Gynrychiolydd y Rhieni
i’r Bwrdd.

Bonne continuation et bon weekend à vous tous,
Rhian Hughes-Ahmad

Deall Eich Gwerthoedd a Hawliau!
Gwerthoedd Prydeinig a Hawliau’r Plentyn
● Yr wythnos hon rydym wedi hyrwyddo'r

Gwerthoedd Prydeinig canlynol: parch
● Yr wythnos hon rydym wedi hyrwyddo

Hawliau'r Plentyn canlynol: Erthyglau 27 a 37

Newyddion o’r Nyth
Blynyddoedd Cynnar

“Cysgwch yn sownd, anifeiliaid!” Roedd pawb wedi
blino yn y Nyth yr wythnos hon wrth i ni ddysgu am
aeafgysgu. Gwnaethom ni ddarganfod mwy am
anifeiliaid gwahanol sy’n gaeafgysgu cyn creu ogof
fach ac esgus gaeafgysgu ein hunain. Gwnaethom ni
arbrofi gyda defnyddio tortshys yn yr ogof er mwyn
ein helpu ni i weld.

Hefyd, aethom ni ati i ymarfer ein sgiliau echddygol
manwl trwy ddefnyddio plycwyr er mwyn codi
concers, dail a gwrthrychau eraill sydd i wneud â’r
hydref.

Miri Mawr
Grŵp Babanod a Phlant Bach

Roedd yn braf cael cwrdd â theulu Cymraeg lleol arall
yn Miri Mawr ddydd Llun. Cawsom ni hwyl yn canu,
peintio, chwarae a dysgu am y fuwch goch gota.
Roedd y plant yn falch iawn o’u lluniau, ac wrth eu
boddau yn mynd â nhw adre.

https://ysgolgymraegllundain.co.uk/


Y Diweddaraf o’r Dosbarth
Dosbarth Robin Goch

Mae wythnos brysur arall wedi bod yn nosbarth
Robin Goch yr wythnos hon. Yn ein gwersi
Mathemateg, rydym ni wedi bod wrthi’n dysgu am
Rifolion Rhufeinig. Gwnaethom ni ddangos ein
dealltwriaeth drwy weithio ar y cyd i baru’r rhifau a’r
rhifolion.

Yn ein gwersi Iaith, rydym ni wedi symud ymlaen i
astudio’r llyfr ‘The Butterfly Lion’ gan Michael
Morpurgo. Dechreuom ni drwy ddysgu mwy am
leoliad y llyfr, sef gwastatir Affrica gan gasglu geiriau,
ymadroddion a brawddegau disgrifiadol wrth
abrobrofi gyda’r pum synnwyr.

I chi ddarllenwyr brwd ein cylchlythyr, byddwch chi’n
gwybod erbyn hyn mai ‘Mor Hyfryd yw’r Byd’ yw ein
cyd-destun dysgu presennol. Yn amlwg, mae cân
enwog iawn o’r un enw a honno oedd dan sylw yn y
dosbarth yr wythnos hon.

Ar ôl dysgu geiriau’r gân yn Gymraeg, penderfynom
ni ychwanegu at y perfformiad trwy ddefnyddio iaith
arwyddion Makaton. Roeddem ni’n falch iawn o
weld y plant yn dysgu’r gwahanol arwyddion mor
gyflym ac rydym ni’n edrych ymlaen at eu gweld yn
perfformio’r gân cyn hir!

Hwyl Gyda’r Hwyr
Gofal Cofleidiol a Chlybiau

Clwb yr Urdd - Mi wnaethom ddysgu cân yn barod i’r
Jambori ar 10/11/22 ‘Dewch â’r Cwpan Nôl’. Mi
wnaeth y plant ddarllen y darn i berfformiad theatrig
gan Mererid Hopwood gan wneud tipyn bach o actio
yn y broses. Canwyd yr unawd werin i orffen - ‘Hen
Fenyw Fach Cydweli.’ Dyma i chi gipolwg o’r crysau-t
ddyuiniwyd wythnos diwethaf i gystadleuaeth yr
Urdd. Ffa-la-la-la-la….la-la-la-la!

Clwb Hwyl - Gwnaethom ni barhau â’r thema
misyrnddawnsfeydd yng Nghlwb Hwyl yr wythnos
hon wrth i ni ddysgu mwy am ddawnsfeydd y cyfnod.
Ar ôl cael cyfle i wylio fideo, gwnaethomn ni weithio
fel grŵp i ail-greu ambell i ddawns. Byddai hyd yn
oed Craig Revel Horwodd wedi codi ei badl rhif 10 i
ddawnswyr arbennig Ysgol Gymraeg Llundain!

Gwybodaeth a Dyddiadau Pwysig
Dyma’r hyn sydd i ddod cyn bo hir:

● 12. 10. 22 - Gweithdy Awdures
● 17. 10. 22 - Wythnos Hanes Pobl Dduon
● 22. 10. 22 - Emporiwm Nwyddau Cymreig yng

Nghanolfan Cymry Llundain
● 24. 10. 22 i 28. 10. 22 - Gwyliau Hanner

Tymor
● 29. 10. 22 - Gŵyl Halibalw Llundain yng

Nghanolfan Cymry Llundain


